
2700 жас С.Сейфуллин атындағы ҚазАТУ-дың студенті қатарына өтті

АСТАНА. 2 қараша. ҚазАқпарат /Гүлмира Алякпарова/ - Бүгін Астанадағы «Қазақстан» Орталық концерт залында С.Сейфуллин атындағы Қазақ агротехникалық университетінің табалдырығын биыл аттаған жастарды студенттер қатарына қабылдау салтанаты өтті. 

Қазақстан Тәуелсіздігіне 20 жыл толған мерейлі жылы студент қатарына қабылданып жатқан ЖОО-ның 1 курс студенттерін ҚР Білім және ғылым вице-министрі Мұрат Орынханов құттықтады.

Университет ректоры Ақылбек Күрішбаев ұстаздарға, студенттер мен олардың ата-аналарына, ЖОО-ның түлектеріне жылы лебіздерін білдіргеннен кейін, университеттің ғана емес, Қазақстанның намысын әлемдік деңгейде асқақтатып жүрген спортшы және белсенді студенттерге сынақ кітапшаларын өз қолымен табыс етті.

А.Күрішбаев атап көрсеткендей, университет алғаш есігін ашқан 1954 жылы оқуға 800 студент қабылданды. Биыл университет табалдырығын 2700 студент аттады. Бұл ЖОО шежіресінде бұрын-соңды болмаған көрсеткіш. 55 жылға жуық тарихы бар оқу ордасынан 50 мыңнан астам түлек түлеп ұшты. «Бүгін де олар өткір ойы, озық білімдерінің арқасында Парламент депутаттары, Президент Әкімшілігі мен Үкімет мүшелері, облыс және аудан әкімдері қызметтерін атқарып жүр», - деді ол.

Ғылыми-интеллектуалдық әлеует - университеттің басты құндылығы. ЖОО-да 700-ден астам оқытушы сабақ береді, олардың 55-і ғылым докторы, 266-сы ғылым кандидаты.

Іс-шара барысында 1-інші курс студенттерінің арасында дәстүрлі өтетін «Жаңа ұрпақ» және «Алғашқы студенттік күз» байқауларының жеңімпаздары марапатталды.

Студенттер қатарына өткеннен кейін бір жыл бойы білім-ғылым, қоғамдық жұмыстарға белсене араласып, өзін оқу ордасының және Отанның нағыз патриоты ретінде таныта білетін жастардың арасында өтетін «Жаңа ұрпақ» байқауының биылғы жылғы жеңімпазы - компьютерлік жүйелер және кәсіптік білім беру факультетінің 2 курс студенті Ляззат Сайынова болды.

Ал жыл сайынғы «Алғашқы студенттік күз» байқауы биыл 26-28 қыркүйек аралығында өтті. Оның барысында 8 факультет өнердің әртүрлі жанры бойынша бақ таластырды. Нәтижесінде, бірінші орынды - экономикалық, екінші орынды - агрономиялық факультеттер иеленсе, үшінші жүлделі орынды энергетика факультеті мен ветеринария және мал шаруашылығы факультеті өзара бөлісті.

Айта кетейік, Елбасы Н.Назарбаевтың жоғары білімнің сапасын көтеру туралы қойған талаптарына сәйкес университетте оқыту жүйесін жаңғырту үшін студенттер мен профессорлық-оқытушылар құрамының шығармашылық белсенділігін жетілдіруге, студенттің өздігінен жұмыс істеу қабілетін арттыруға, білім сапасын көтеруге негізделген - оқытудың кредиттік технологиясы енгізілді. Кредиттік жүйе студентті білім игеруде өздігінен ізденуге мүмкіндік береді.

Білім-ғылым және өндіріс интеграциясы жүзеге асырылып жатыр. Ел экономикасының сұранысына қарай ғылыми зерттеу жобалар әзірленіп, шет елдік ғылыми ұйымдармен әріптестік (әсіресе, қос дипломды білім беру) орнатылуда. Студенттерді кәсіби тәжірибеден өткізу, түлектерді жұмысқа орналастыру бойынша жұмыс берушілермен келісімдер жүргізіліп отырады.

